
衰疾漸侵，行須扶杖，南歸尚未可期。久居秦晉，日用不過君平百錢，皆取辦囊橐，未

嘗求人。過江而南，費須五倍；舟車所歷，來往六千。求人則喪己，不求則不達，以此

徘徊，未果。

華令遲君謀爲朱子祠堂，卜於雲台觀之右，捐俸百金，弟亦以四十金佐之。七月四日買

地，十日開土，中秋後卽百堵皆作。然堂廬門垣，備制而已，不欲再起書院。惟祠中用

主像，遵足下前論，主題曰：「太師徽國文公朱子神位」，像合用林下冠服，敢祈足下

考訂，明確示之。

太夫人祠已建立否？委作記文，豈敢固辭以自外於知己？顧先妣以貞孝受旌，頃使舍姪

于墓旁建一小祠，尚未得立，日夜痛心。若使不立母祠，而爲足下之母作祠文，是爲不

敬其親而敬他人矣，足下亦何取其人乎？貴地高人逸士，甚不乏人，似不須弟；若謂非

弟不可，則時乎有待，必鄙願已就，方可泚筆耳。

